
sekarang pada sasoedanja bertemoe, entah sebab apa, ia djadi djerih dan keder.

„Hahaha! kapala goendoel, mari sini ikoet akoe, di sana kita nanti bertempoer sampe seratoes djoeroesan, biar poen kaoe berdoea, akoe tanggoeng dalem tempo jang sanget tjepat akoe soeda bisa bikin kaoe orang menggletak di moeka boemi. Di sini tida baek kita bikin riboet, sebab aken mengganggoe pada toean roemah jang lagi tidoer dengen senang.”

Sahabisnja berkata begitoe, kombali Boe Beng Hiap Kek menggape-gape pada Tjeng Sian dan kawannja, kamoedian ia balikin badannja ka djoeroesan barat dan berlaloe dengen tindakan perlahan. Tjeng Sian Hweeshio djadi bersangsi, apa ia moesti mengikoetin pada itoe tetamoe maiem atawa djangan? Ia tinggal bengong boeat berpikir, mendadak kadengeran lagi soewaranja Boe Beng Hiap Kek jang tertawa geli, kamoedian berkata dengen menjindir: „He, kalde goendoel, kaloe kaoe tida ada itoe kabranian boeat menempoer padakoe, mengapa kaoe tida maoe boeroe-boeroe balik poelang sadja ka kaoe poenja sarang di Tay Kak Sie? Dan sekarang apa perloenja kaoe dateng mengintip ka sini, djika bertemoe sama akoe djadi mengkeret? Hahaha! loetjoe sekali!”

Tjeng Sian Hweeshio merasa panas dan maloe kena disindir begitoe roepa, kaloe tadinja ia tida ada itoe kabranian boeat mengedjer, sekarang ia djadi meloepaken iapoenja takoet, dan teroes mengedjer pada Boe Beng Hiap Kek. Perboeatan mana ditoeroet oleh Tjhio Goan Beng. Ternjata gerakannja itoe tetamoe malem ada sanget tjepet, biar poen Tjeng Sian Hweeshio mengedjer sakeras-kerasnja, tapi kaliatannja dengen enak sadja Boe Beng Hiap Kek bisa tinggalken itoe kapala goendoel menoeroet sebagimana ia

